
	వ.	
అని పలుమాఱు నమ్మరులుమానిసిమెకంబు వికవిక నగుచుండు దేవా నీ

వావావదూకుం బోనీక యాఁగి మాగిన పంతంబు సంతయు విడిపించి

శాంతునిం జేసి యీసకలభువనక్షోభంబు నుపసంహరింపం జేయవలయు

నని కంజభవప్రభవుం డంజలి సేయుటయు నాయుగ్రుం డుదగ్రలోచనప్ర

భలు నిగుడఁ  బాయక సేవసేయుచుం జేనచెయి మీఁదగు నమందప్రారంభు

నందికేశ్వరుం దమోగుణవికారశబలితహృదయుం డై చూచుటయు నాత్రి

లోచనదౌవారికుండు నారదున కి ట్లనియె.

	క.	
ఇది యాడఁదగినవాక్యం, బిది యాడఁగరా దటంచు నెఱుగరు విప్రు

ల్మదిఁ దోఁచినకొలఁదిన యాఁ, డుదు రేమేనియు శ్రవఃకఠోరము గాఁగన్.

	సీ.	
తెగ వ్రేయఁడే ధగధ్ధగదుగ్రశరవాలధార నంధకశిరస్తామరసము

గూల్పఁడే సురశైలకోదండనిరుక్తపుండరీకాక్షాస్త్రమునఁ బురములు

నుఱుమాడఁడే మామ నోము నోమఁగఁ జొ[1]చ్చు తిండిపోతుల వేల్పుదుండగీల

నఱచేత వెనుపట్టె చఱవఁడే ముందలవట్టి మృత్యువుఁ గిట్టి బాధ పెట్టి

యమ్మహాదేవునాస్థాని కరుగుదెంచి, మేరమీఱంగ మానిసిమెకముబీర

మేల కొనియాడెదవు నీకు నెఱుకలేదె, నయనహృత్పూర్ణతంద్రవీణామునీంద్ర.

	చ.	
హరుని భుజాబలంబుఁ గనకాద్రి యెఱుంగు గదాభిఘాత మా

తరణి యెఱుంగు బింక మలతామరచూలి యెఱుంగుఁ దూపుబ

ల్పగుసదనం బెఱుంగుఁ బురపంక్తి లలాటకృశానుకీల ల

మ్మరుఁడె యెఱుంగుఁ గాక వెడమౌను లెఱుంగఁగ నంతప్రోడలే.

	క.	
హరునిపరాక్రమమును నర, హరిశౌర్యము నెల్లి నేఁట నమరాసురపం

కరుహభవాదులు నీవును, బరికించెద రేల వేగపడ జటిలవరా.

	క.	
మృగలక్షణధరు నాదిమ, మృగయుఁ గరాసక్తయజ్ఞమృగు విధిమృగప

న్నగమూర్తిఁ గనిన యీనర, మృగ మేమి యొనర్పఁగలదు మృడు నెఱుఁగవొకో.

	క.	
శంకాతంకకళంకము, గింకము నొకకొంత లేక క్రిక్కిఱిసిన యీ

శంకరుసభలో నాడిన, బొంకరి నినుఁ దడవఁదగదు భూసురుఁ డగుటన్.

	క.	
విను దేవసభల వీణియఁ, గొని పాడెడుగాణ వగుటఁ గుసుమాయుధభం

జనుబలము చెప్పఁజూచితి, వినవె కనవె శంభుఁ బొగడువిద్వజ్జనులన్.

	వ.	
అని యిట్లు సజ్జనానంది యగునంది డెందంబునం గుంది పలికిన పలుకుల కులికి

వెలితపసి వెలువడియె వెడవిలుతుపగఱయుఁ దగుపరివారంబును నంతర్ధా

నంబు నొంది రంత.

	↑ జొచ్చి

